[image: image16.png]1
JU Fonds International de Développement Agricole





TANTARA NY FITSIDIHANA NATAO TAO LOHARANO
KAOMININA AMBANIVOHITRA AMBILA
FARITRA VATOVAVY FITOVINANY

AVRILY 2006

André Auguste Randriamanana

J. D. Daniel Randrianarisoa

Lydia Rondro-Harisoa

Illia Rosenthal

Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.
Tamin’ny faha 17 avrily no nihazo an’ny Faritra Vatovavy Fitovinany ireo mpanao fanadihadiana. Raha teny an-dalana hihazo an’i Manakara (RN 12) anefa dia nifanena tamin’ny Lehiben’ ny Faritra ireto mpanao fanadihadiana noho ity voalohany tsy maintsy hiakatra maika any Antananarivo. Efa nisy anefa fandaminana napetraky ny Lehiben’ny Faritra tamin’ireo mpiara-miasa aminy. Ny ampitson’io no nihaona tamin’ny Tonian’ny Faritra sy ireo tompon’andraikitra hafa nanatrika tao amin’ny biraon’ny Faritra. Tamin’izany fihaonana izany no nanazavana ny anton-dia sy ny tanjona ary koa namaritana niaraka ireo toerana hiasana. Ny Kaominina Ambanivohitra Ambila no voafidy noho ny fisian’ny fanajana ny fatrangena tantanin’ireo Tranobe ary koa ny fisian’ny fifindra-monina isan-tsokajiny, na avy any Manakara makany Kaominina na avy ao amin’ny Kaominina mivoaka mamanga any ivelany.

Ny fanolorana ny anton-dia sy ny tanjon’ny asa ary ny fifanakalozan-kevitra nifanaovana tamin’ny Ben’ny Tanana Ambila sy ireo mpiara-miasa aminy no nahafahana namaritra sy nifidy ireo Fokontany roa hanaovana fanadihadiana : Loharano sy Vohipanany.
Loharano

Ny tolak’andron’io fihaonana io ihany (18 avrily) dia nanolo-tena ny Ben’ny Tanana fa hitondra sy hanolotra ireo mpanao fanadihadiana amin’ny fokonolona hiasana. Rehefa avy nandalo tao an-tananan’ny Vohipanany nilaza ny anton-dia sy nametraka ny fotoana hihaonana ny mpamangy dia nandray sy nihazo ny lalan-tany 22 Km ho any Loharano. Teny an-dalana no nahitana fa midadasika ny Kaominina ary tonga tao Loharano izay anisan’ny amoron-tsiraka atsinanana. Tamin’ny taona 2004 dia nahatratra 1 590 ny isan’ny mponina ao Loharano ary ny foko Antemoro no betsaka. Raha atao ny fampitahana dia ny viavy no maro. Nisy aloha ny fandalovana tany Andokany, zana-tanana na toerana fiaingana sy fiantsonan’ireo mpanjono ary koa fifaneraseran’ireo mpividy sy mpivarotra ny vokatra azo avy eny an-dranomasina.
	[image: image23.jpg]



	[image: image2.jpg]



	[image: image3.jpg]





Ny Ben’ny Tanana no nandray ny fitenenana sy nanolotra ny vahiny tamina antokon’olona vitsivitsy tratra teo an-tanann’ ny Loharano. Mbola izy ihany koa no namari-paritra sy nanazava ny anton-dian’ny mpanao fanadihadiana ; tonga hijery sy hanadihady ahoana ny fiainan’ny mponina eto an-tanana? Ahoana ny fijeriny ny hoaviny ? Tonga ihany koa ny mpanadihady hihaino izay lazain’ny olona sy ny hetahetany. Tamin’izany no nahafahana naneho sy namariparitra tamin’ireo mpanatrika fa hanana fotoana ny mpanadihady sy ny hadihadiana hiresahana bebe kokoa sy hampitana ny fiainany mipaka hatrany amin’ny Faritra sy ny Governemanta malagasy. Nandritra ny fihaonana ihany koa no nahafahan’ny rehetra namaritra ny fihaonana manaraka, ny ampitso faha 19 avrily, any Andokany satria any no fihaonanan’ny rehetra isa-maraina amin’ny asa aman-draharaha mikasika ny jono sy ny varotra. Tsy izay anefa ny zava-nitranga tamin’ny fotoana satria ny Talata dia andro fady amin’ny fanjonoana. Nisy ihany anefa ireo olona nanatrika ary rehefa natao ny fifampiraharahana dia raikitra fa hatomboka amin’ny fivoriana itambaram-be aloha izay vao miroso amin’ny fivoriana ho an’ny viavy manokana sy ho an’ny lehilahy manokana. 

Ity toerana ity moa dia toerana mana-karena ara-zava-boary ary hita soritra amin’ny hatsaran’ny tora-pasika mahafinaritra sy ny filomanosana voajanahay voaaron’ny haram-bato. Amin’ny ankapobeny anefa dia vitsy ireo mpizaha-tany.

Ny Fokontany dia ahitana toerana malalaka azo ambolena, toerana voavoly hazo ary ao koa ireo tanimbary mizarazara ho halana madinika. Ireo toerana ireo anefa dia hajariana amin’ny fomba nentim-paharazana hahafahana miantoka ny sakafo mandritry ny taona.

Ara-tantara…
[image: image16.png]Olona sahabo ho roa-polo mahery teo ho eo no nanatrika ny fihaonana ary anisan’izany ireo komitim-pokontany. Raha araky ny voalazan’ireo lehilahy mpitantara dia efa talohan’ny Repoblika Voalohany no nanomboka nisy nonina tao Loharano. Tsy mbola nisy afatsy teo amin’ny folo tafo teo ny trano tao an-tanana ary fanjonoana an-drano mamy tao amin’ny farihin’ny Bevola, fanjonoana tamin’ny fintana teny amoron-dranomasina ary ny fambolena no anton-draharaha sy fivelomana nataon’ny olona tamin’izany. Raha tombanana ny fandrosoan’ny tanana dia nanomboka tamin’ny fisian’ny fizahan-tany tamin’ny taona 1963 no nanamarihana izany. Indrisy anefa fa ireo trano sy foto-drafitr’asa rehetra napetraka tamin’izany dia rava tanteraka nohon’ny fandalovan’ireo rivo-doza nifanesy taty amin’ny faritra atsimo atsinanana, mbola tsy tafarina izany hatramin’izao. Ny taona 1989 no tena nanamarika ny fanombohan’ny fanjonoana ny ora-mena (langouste) sy patsa be (camaron) rehefa avy nentanin’ny Talen’ny Orinasa « Batelage du Port de Manakara) » ary mbola mitohy hatramin’izao. Nitombo arak’izany ny isan’ny mponina ary nanjary nahazo vahana ny jono miohatra amin’ny fambolena. Tato ho ato anefa dia toa nanomboka tsy dia nisy loatra ny vokatra azo avy amin’ny jono ary nanery indray ny sasantsasany tamin’ireo mpanjono hiverina hanajary ny fambolena. Tsy lavorary anefa izany noho ny teo amin’ny fananan-tany satria efa tsy dia nisy intsony ny tanimbary ary sarotra ny fahazoana azy raha mba misy.

Tetik’asa iray tsy nahomby
Maro ireo olona naneho ny heviny ary nitantara momba ny tetik’asa PSDR : tamin’ny fotoana nanombohan’ny fametrahana ny tetik’asa dia olona vitsy monja no nanatrika sy nantsoina. Tsy nisy sahy nanantona ireo mpikarakara ny marobe satria noheveriny fa ireo olom-be eto an-tanana sy ireo manan-katao sy mahaloa latsakemboka lafo no voaantso ary hanao ny Fikambanana. Rehefa tafatsangana ny Fikambanana vitsivitsy dia nisy ny fanomezana lakana misy motera. Ireo fitaovana ireo anefa dia mihinana lasantsy be ary mavesatra ka mila olona folo lahy vao mahatosika azy eny amoron-drano tokony hitoerany. Tsy niasa akory ireo fitaovana ireo ary olona voatsonga no nomena azy. Izay nahazo izany anefa dia nivarotra na nitahiry ny motera tany an-tranony. Ambonin’izany dia efa herintaona taty aoriana vao mba nisy ny fiofanana nampanaovana mikasika ny fampiasana ny lakana sy ny fitantanana ny Fikambanana.

Toy izao sisa no niafaran’ny lakana tsy nampiasaina
Ny fiainana andavanandro
Afatsy ireo lehilahy efa lehibe izay afaka nanohy fianarana hatrany amin’ny ambaratonga faharoa dia saika hatreo amin’ny T3 na T4 avokoa dia nijanona ny ankamaroan’ny mponina na lahy na viavy. Amin’izao fotoana izao rehefa tsy mahantoka ny zanany intsony amin’ny fianarana ireo ray aman-dreny dia voatery mijanona izany fianarana izany. Tsy miankina amin’ny taom-pianarana intsony izany fa miankina amin’ny fisian’ny hoenti-manana. Tsy afaka manao trosa ireo viavy noho ny tsy fahafantarany dieny mialoha izay mety ho azony amin’ny vokatry ny jono ary koa ny tsy fahombiazan’ireo fidiram-bolany hafa. Izany toe-javatra izany no mahatonga azy hanana hetaheta amin’ny fananam-bola mipetraka aloha izay vao ny fahampiana ara-tsakafo mandritry ny taona.
Ny viavy sy ny jono

Ny tena andraikitry ny viavy dia ny fividianana, fivarotana ary ny fanasaliana ny vokatra azo. Manomboka amin’ny 9 ora maraina ireo viavy dia efa tonga eny Andokany hitsena ireo mpanjono lakana tonga voalohany avy nanjono. Ireo mpanangom-bokatra na « patron » dia tsy mandray afatsy ny vokatra vaventy manara-penitra. Izay tsy lafo kosa dia amidy amin’ny toko na lena na maina. Ho an’ny vadin’ny mpanjono dia izy no miandraikitra ny fivarotana ny vokatra eo no ho eo na entiny hasaly any an-trano alohan’ny hivarotany azy. Ny sasany kosa dia mividy ary mitondra izany any an-tranony ahafahany mikarakara sy manasaly azy. Mandany eo amin’ny adiny 4 eo ho eo ry zareo amin’izany fikarakarana rehetra izany. Eo amin’ny fanaovana ny saly dia ny ankizy matetika no mitady ny kitay ilaina aminy. Ho an’ireo viavy manam-bola kosa dia mividy ireo trondro voasaly eo an-toerana ary mitondra sy mivarotra izany any Manakara. Ny ankamaroan’ny Viavy dia mivarotra ny vokatra (trondro, tsihy na bezara norariny) sy miantsena matetika amin’ireo tsena eny Ambila, Marofarihy ary Manakara.
Eny an-tsena ihany koa no fotoana ahafahan’izy ireo mifanakalo vaovao amin’ireo namany hafa tonga miantsena. Amin’ny trondro lafo 10 000 Ariary dia 1 500 ka hatramin’ny 3 000 Ariary no tombony azony. Indrisy anefa fa avy hatrany dia lany amin’ny fividianana vary sy ny kojakoja madinika ilaina ao an-trano izany. Miova araka ny haben’ny vokatra isan’andro ny fahefa-mividy ; raha be ny vokatra azo amin’ny jono dia afaka mividy zavatra maro ho an’ny andavanandro ny viavy. Misy ihany koa ireo izay manarato eny amoron-dranomasina.
[image: image19.jpg]


Ho an’ny renim-pianakaviana iray ohatra dia manasaly trondro sy mandrary no fidiram-bolany. Ny vola azo avy amin’ny fivarotana ireo no ividianany vary. Tamin’ny fotoana nihaonana taminy dia izy niaraka tamin’ny rainy no nitantara ny fiainam-pianakaviana. Mpiavy ary avy any Manakara izy ireo ary mpibata entana no asan’ny rainy. Dimy ambin’ny folo ny zanaky ny ray aman-dreniny ary ity renim-pianakaviana ity no faharoa. Nohon’ny fahasarotan’ny fiainana sy ny fameloman-tena dia efa ho 7 taona izao no nihavian’ny sy nipetrahany teto amin’ny Fokontany Loharano. Maevatanana no anaran’ny toerana novidin’ny rainy ary nananganany trano sy itoerany ankehitriny. Samy mahazo anjara amin’ny tany daholo ny tsirairay ao anatin’ny fianakaviana arakaraky ny filany sy ny fahavitany. Nivadika ho mpikambana amin’ny Assemblée de Dieu ny mpianakavy hatramin’ny nanorenana ny fiangonana teo akaikin’ny tranony. Tsy afaka nianatra ity renim-pianakaviana satria izy avokoa no nitaiza ireo zandriny. Nanam-bady rangahy iray efa nanan-janaka dimy izy. Matin’ny aretin-kibo teny amin’ny hopitaly ny zandriny indrindra (6 taona) tamin’ireo zaza ireo herinandro lasa izay. Ny vadiny anefa dia efa maty an-dranomasina ihany koa roa taona lasa. Hatramin’izay, tsy nisy nandeha am-tsekoly ireo zaza ary raha nisy aza dia tara vao niditra. Na izany aza anefa dia misy ihany ny tonga hatrany amin’ny T5. Na dia kamo sy tsy zanany naterany aza ireo zaza ireo dia raisin’ny fianakaviana ho toy ny zaza natsangany izy ireo. Ho fanajana ny ny soratra masina ihany koa dia tsy maintsy manampy ireo zaza ireo ny fianakaviana. Mbola manana zaza telo ity renim-pianakaviana ity eo ambany fiahiany. Ny zokiny indrindra amin’ireo zaza ireo dia efa nanam-bady ary izy no manome fanampiana vary an’ity renim-pianakaviana ity rehefa manana misimisy izy.
Eo amin’ny fambolena kosa dia mifanampy ny mpianakavy fa ny vokatra kosa dia samy manana ny azy. kely ihany ny tanimbary ananan’ny raim-pianakaviana ka tsy afaka mizara ny vokatra izy raha tsy amin’ny tena ilana azy. Kafe fotsiny no sotroiny amin’ny maraina fa amin’ny atoandro sy ny hariva izy vao mihinana vary miaraka amin’ny zanany. Amin’ny ny volana avrily ihany no mba misy iainana kely amin’ny voka-bary. Ankoatr’izay dia tsy afaka mihinam-bary afatsy inefatra isan-kerinandro ny fianakaviany. Na dia misy fampbolena tsako aza manodidina ny tanana, dia tsy afaka mamboly ho azy izy noho ny tsy fahampian’ny olona hanampy azy Noho izany rehetra izany dia maniry izy mba hanam-bola betsaka ahafahany mampitombo ny fivarotany trondro sy hanakaramany amin’ny fiasana tany. Iray amin’ireo anadahiny no mijanona any Manakara miasa amin’ny fibatana entana ao amin’ny Orinasa SCIM ny 5 mpanjono ary ny 3 hafa kosa mpamboly.
Ny lehilahy sy ny jono

Ny fanjonoana an-dranomasina no asa aman-draharaha ataon’ny lehilahy. Manomboka amin’ny 3 maraina dia efa mandeha ny mpanjono ary ny ankabeazany dia miverina amin’ny 9 maraina. Indraindray anefa ny sasany dia misy maharitra hatramon’ny amin’ny 6 ora hariva. Miankina amin’ny fotoanany sy ny taona ny vokatra sy ny vidiny. Ny vidin’ny trondro vaventy dia mahatratra 1 200 Ariary ny kilao ary ny ora-mena kosa dia 3 000 ka hatramin’ny 10 600 Ariary ny kilao. Ireo “patron” no tonga any Andokany mividy sy maka ny vokatra. Manana ny fandanjana sy ny fandrefesana manokana ho azy ireo patron ireo ary ireny fitaovana ireny no ampiasaina. Raha latsaky ny 18 santimetatra ny ora-mena dia tsy raisiny ary amidy ety an-toerana ihany. Anjaran’ireo patron ireo indray no manatitra any amin’ireo Mpandraharaha ara-toe-karena (mpaniraka azy) any Manakara. Misy mpanjono 5 ka hatramin’ny 40 no mitambatra patron iray izay mandray ny rembin’izy ireo. Manana tombony ireo mpanjono miankina amin’ny patron satria afaka mindrana vola ary mahazo harato fandratoana ora-mena maimaim-poana. Ny Mpandraharaha ara-toe-karena no mametra ny vidin’ny ho an’ny patron ary ireto farany kosa no mametra ny vidiny eny amin’ny mpanjono. Mitaraina noho izany ireo mpanjono satria midina hatrany ny vidin’ny vokatra hatramin’ny taon-dasa. Mihena hatrany amin’ny 2 000 Ariary isan-kilao izany vidiny izany. Ireo patron ireo ihany koa no mitondra vaovao avy any ivelany sy avy any Manakara ary mamatsy izany ho an’ny mponina. Raha ny fahatsapan’ny rehetra azy dia mihena ny vokatra azo avy amin’ny ranomasina noho ny tsy fanajana ireo fepetra sy ny fitombon’ny isan’ny mpanjono. Misy ihany koa ny famondrona lakana na harato ary ny sasany kosa manamboatra harato.

Itony ny harato namboarina ! 

Ny vokatra tsara androany

Tsy nahavidy afatsy ora-mena iray ihany anio


Rehefa tonga ny mpanjono dia manatsara sy mikojakoja ny fitaovana ary manomana ny fiaigana ny andro manaraka. Indraindray anefa izy dia mba manokana fotoana handehanany hijerena ny famboleny.  Manjono inenina isan-kerinandro izy raha tsara any andro. Manana radio isan-tokantrano ny mpanjono tsirairay ary izany no ahafahany manaraka ny toetry ny andro. Ny Talata no andro fady ary mijanona tsy mandeha manjono ny rehetra fa misahana zavatra hafa.

Fanamboarana sy fikojakojana lakana

Harato fihazana ora-mena


Mitantara kosa ity raim-pianakaviana iray, 28 taona manam-bady ary manan-janaka 3 mipetraka ao anaty trano kely iray ao Andokany. Tsy nadia fianarana izy ary mpanjono hatramin’ny fahatanorany. Tsy manana fitaovana amin’ny fanjonoana anefa izy (lakana, harato) satria tsy nahangom-bola firy hividianana ireny fitaovana ireny. Tsy manana afatsy fitaovana iray hoeti-mihaza ora-mena izy ary fintana vitsivitsy. Mba ahafahany miasa (manjono) dia mindrana fitaovana amin’ny namany izy na manofa rehefa tsy miandriaka ireo namany. Misy ny fifanarahana amin’ny fampanofana, manome ny ampahatelon’ny remby ho an’ny tompôn’ny fitaovana izy amin’ny fiverenany. Ny andro iasany izany dia miankina amin’ny toetry ny andro sy ny fisian’ny fitaovana hofaina ka amin’izany dia roa andro amin’ny herinandro ihany izy no miasa. Hatramin’ny volan janoary dia tena tsy nety mihitsy ny jono. Mba ahafahany miaina dia mikarama amin’ny fambolena (kazaha) izy rehefa manam-bola iny ny olona na koa rehefa tsy misy ny karama dia mikarakara ny tani-kazahany sy ny frapainany izy. Mana-tanimbary nolovainy tamin-drainy izy fa tsy mamboly eon oho ny tsy fananany doria. Tsy mpikambana amina Fikambanana izy satria tsy nanam-bola handoavana latsakemboka. Ny volana febroary ka hatramin’ny avrily no tena henjana satria ny jono tsy ahazoam-bokatra firy anefa ny vidin-javatra ilaina midangana be. Ny kazaha sy ny frapaina no tena hanin’ny mpianakavy amin’izany fotoana izany. Indraindray aza dia tsy mihinam-bary mihitsy mandritra ny andro maromaro mifanesy. Mioty voakotry ny vadiny ary mikarakara izany ho amin’ny fivarotana. Raha ny hetahetany kosa dia ny hananany doria, lakana, harato ary fahafahana hividy omby.

Ireo fidiram-bola hafa
Rehefa tsy miasa na tsy misy ny vokatra ny remby dia mandrary ny viavy. Hita eny amin’ny manodidina eny koa moa ireo hana ho enti-mandrary fa ny loko no tsy maintsy mividy eny an-tsena (Manakara) ireo viavy ireo ka 50 ka hatramin’ny 60 Ariary no vidiny arakaraky ny loko. Mahatratra 200 Ariary ny vidin’ny satroka iray ary mahavita 2 isan’andro ny viavy iray. Ny tsihy lehibe iray kosa, izay mora amidy fa mitaky herinandro ny fandrariana, dia 1 000 Ariary ny iray. Ireo karazan-karona madinika no amidy 150 na 200 Ariary ary mahavita mandrary 5 isan-kerinandro ny viavy iray raha tsy misy ny raharaha mikasika ny fanjonoana. Tsy mandrary ireo bezary lehibe kosa ny viavy raha tsy misy mitady ary manafatra ka amidy 400 ka hatramin’ny 500 Ariary ny iray. Mba hamenoana ny banga anefa dia manao varotra enta-madinika ny sasany ka ireo kojakoja madinika fampiasa an-trano no tena amidy : sira, siramamy,… misy ihany koa ireo izay manangona, manahy ary mamôfy voakotry ary mamadika izany ho menaka. Misy ihany ny mpandray ireny na koa ny voany tonga ety an-tanana fa tsy matetika. Rehefa maina io voakotry io dia mahatratra 200 Ariary ny kilao. Raha ilaina na misy ny asa dia mikarama ihany koa ny viavy sasany.

Tsy maintsy matsaka rano sy mitady kitay ireo viavy tsy manam-bady na maty vady anefa mitoka-trano. Eo amin’ny asa fambolem-bary dia ny fanetsana no tena andraisan’ny viavy anjara. Izy ihany koa no miandraikitra ny fandrahoana sakafo, ny toto vary, ny fanasan-damba arty ny fikajiana ny volan’ny fianakaviana na dia ny lehilahy aza no manapaka ny famoahana azy. Ny viavy no tompon’andraikitra amin’ny fitaizan-jaza ary raha misy ny fandehanany eny an-tsena dia tsy maintsy entiny ny zaza. Noho ny fanaovana ny asa fanjonoana dia kely ny velaran-tanim-bary voavoly sady vitsy ny olona mamboly vary noho izany dia mividy vary ny fianakaviana rehetra manomboka avrily ka hatramin’ny septambra. Ny sasany moa dia tsy manana tanimbary fa tani-kazaha fotsiny na tani-tsako no fananany. Anjaran’ny lehilahy ny miasa ny tany fambolena sy miava fa ny viavy no mamboly ary ny fiotazana dia an’ny rehetra. Tsy manao voly avotra toy ny anana na legioma ny rehetra noho ny halafon’ny doria. Misy ihany anefa mamboly akondro, voasary ary coco ka ny lehilahy ihany no afaka mamboly coco noho ny fomban-tany hajaina. Maro amin’ireo lehilahy nohadihadiana ihany koa anefa no manana eritreritra hiverina hanao fambolena ary mikasa ny hanao  : 

· fambolem-bary eny amin’ny toerana iva (vary Hosy ou vary Vatomandry),
· fambolena kazaha, bokala, voan-kazo,
· fikaramana amin’ny fambolena, 

· fiompiana omby sy akoho amam-borona.
Inona no tokony hatao amin’ny fandehanan’ny lehilahy hamanga ?
Talohan’ny taona 1989 dia nisy ny fandehanana namanga indrindra fa nandeha any Bongolava ary amin’ny fiverenana dia mitondra omby vitsivitsy. Nisy ny fifaninanana masina tamin’izany teo amin’ireo mponina an-tanana satria mitondra omby mody avy mamanga dia noheverina ho voninahitra. Tamin’ny fotoana nampety ny ora-mena anefa dia niova io toe-javatra io ary niha-hihena ny isan’ny mpamanga. Ankehitriny kosa dia miverina miha-mitombo indray ny famangàna na vetivety na fifindra-monina tanteraka makany Bongolava na makany Ilakaka. Ny tanora no tena miondrana noho ny tsy fahafaham-po amin’ny vokatry ny jono sy ny fahateren’ny tany ary ny olana amin’ny fahazoana izany. Izany famangana izany dia mety heverina hitondra fahasoavana ho an’ny tokan-trano anefa koa mety hamaritra ny asa aman-draharaha hataon’ny viavy nolaozana. Ny viavy irery izany no miantoka ny famelomana ny tenany sy ireo zanany.

Anisan’izany ity renim-pianakaviana mitantara ity : « Iray volana izay dia tapa-kevitra ny vadiko fa handeha hitady asa any lavitra any. Efa nivady nandritra ny valo taona izahay ary manna-janaka efatra. Alohan’ny hiaingany anefa dia nangataka taminy aho mba hanamboarany trano kely eny Andokany ahafahako mipetraka eny fa tsy hivezivezena ety an-tanana sy eny Andokany miaraka amin’ny ankizy. Rehefa vita izany dia nentiny niaraka aminy ireo fitaovana kely mba nanananay toy ny angady sy antsy vitsivitsy ary tsy nametraka vola taminay izy na dia kely aza. Noloany kosa anefa ny saram-pianaran’ireo zaza roa voalohany ary tsy haiko izay hataoko amin’ny taom-pianarana manaraka. Tsy nandova tanimbary tamin’ny Ray aman-dreniko aho satria ny zoki-olona no mandova. Tamin’ny fiantombohan’ny fiainanay tamin’ny fanamlbadiana dia tsy nisy ny olana satria mbola nampindramin’ny anadahiko tanimbary izahay. Fa rehefa nihamaro anefa ny zanany dia nalainy amizay ny tanimbary nampindraminy anefa tamin’izay fotoana izay ihany koa aho no niteraka ny zanako faharoa. Satria tsy mpanjono ny vadiko dia tsy nanana fidiram-bola izahay, izany na nampahantra anay. Amin’izao fotoana izao aloha dia mbola ampian’ny anadahiko aho satria mbola kely ny zanako.

Hatramin’ny faran’ny taona 2004 dia tsy afaka nividy fitafiana izahay mianakavy. Ato amin’ity trano kelu ity izahay mianakavy no matory ary tsy manana lamba firakotra afatsy iray ihany. Tamin’ny herinandro lasa teo dia nandeha nangataka fanampiana tany amin’Andriamatoa Ben’ny Tanana aho dia nampanantena ahy izy fa hijery akaiky izany aoriana tsy ho ela ary mbola miandry aho hatramin’izao. Ireo tompon’andraikitra eto toy ny lehiben’ny Fokontany sy ireo manam-pahefana sasany dia tsy misy ataony afatsy ny manara-maso sy mitaky ny hetra. Noho ny tsy fananako tahiry dia voatery aho miaina amin’ny hohanina androany tadiavina androany. Manamboatra mofo kazaha no anisan’ny fitadiavako vola amin’ny andro fanjonoana sy mahabe ny olona eny Andokany. 1 100 Ariary no maso-karena laniko ividianana ny kojakoja ary rehefa atambatra ny azo dia mahatratra 1 6OO Ariary isan’andro. Amin’ny 500 tombony azoko io no ahafahako mividy vary sy ravi-kazaha. Rehefa mba misy ambiny kely dia akiniko amin’ny olona atokisako ny volako ahafahako mandoa ny saram-pianaran’ny zanako. Amin’ny andro talata fady dia mandeha any amin’ny anadahiko aho mitady asa toy ny fiavana na asa hafa atakalo sakafo ho anay mianakavy. Indrisy anefa fa manao sakafo tapa-kibo izahay ary tsy manana vola hamidy ronono akory aho anefa ilain’ny zanako efa-bolana izany. Raha ny faniriko dia mba te hanam-bola aho ahafahako manao varobarotra sy ho entiko manatevina ny fambolena tokony hataoko. Hamboly petsay sy anana aho satria tsara vidy ireny rehefa amidy. Tiako ihany koa ny hanao hotely fisakafoanana ho an’ireo mpandalo sy ireo mpanangom-bokatra.
Ny fomban-drazana
Na eo aza ny tsy fetezan’ny asa aman-draharaha, ny fanajana sy ny fikajiana ny fomban-drazana mahakasika ny Tranobe dia mbola voatazona tsara. Tsy maintsy misy ny fifanampiana eo anivon’ny samy taranaka iray (fanokanana andro iray na roa hanaovana asa ho amin’ny fambolena, findramana omby amin’ny hosy oraka, findramana harato sy lakana, fanomezana sakafo ho an’ny tsy manana sy ny fanomezana asa ireo tsy manana) sy eo amin’ny samy fihaviana indrindra eo amin’ny fahafatesana. Na eo aza izany rehetra izany dia ireo viavy tsy manambady sy manano tena no tena voa mafy noho ny hafa satria tsy manana tany, omby na fitaovam-piasana na eo amin’ny fambolena na eo amin’ny jono. Izany dia mitaky fanofana fitaovana fanjonoana, findramana ary raha azo atao dia findramana omby sy fikaramana. Raha ny marina dia tsy afa miaina amin’ny tokony ho izy ireo olona ireo, tsy mana-ko hanina ary tsy afaka mandefa ny zanany any am-pianarana. Ny ankamaroany dia mindrana vola amin’ireo izay manana amin’ny mpiara-monina na amin’ny patron.
Raim-pianakaviana iray no mitantara ny fiainany. Foana avokoa ny fananany tamin’ny hain-trano nahazo azy tamin’ny taona 2005 lasa teo. Tsy olona avy eto Loharano izy fa mpiavy amin’ny maha kamboty azy dia taizan ny rahalahin-drainy izy. Manana lakana efa somary tranainy izy. Ny findramana vola sy ny fanampian’ny rafozan-dahiny no nahafahany nanarina ny fahavoazany sy nananganany ny tranony nandritra ny volana vitsivitsy monja. Nampiasain’izy mivady ny ambim-bola ary ny vadiny no tena mampiasa azy amin’ny fanaovana varotra enta-madinika ao an-tranony, eny Andokany ary eny amin’ny CBS isaky ny talata. Noho io hai-trano io dia tsy manana harato ity Raim-pianakaviana ity dia mindrana amin’ny Rafozany isaky ny hian-driaka. Tsy manana tanimbary izy fa kosa manao fambolena ny rehetra manodidina ny tranony : bokala, kazaha, fary, karazan-kazo fihinam-boa. Rehefa tena mila vola izy dia maka vola any amin’ny patron ary tsy mihoatra ny 2 000 Ariary ny alainy amin’izany. Mihinam-bary mandritra ny taona ny fianakaviana fa tsy afaka mandefa ny zanany any am-pianarana izy mivady satria tsy maharaka ny vola. Tsy mahay mamaky teny sy manoratra ity raim-pianakaviana ity. Maniry ny lehilahy mba hanana fivarotana, hividy omby, hanana lakana sy harato ho azy manokana ary hiverina hilofo amin’ny fambolena.
Na dia misy aza ny CSB ao an-tanana ary koa ny fihaonan’ny olona rehetra isa-talata dia tsy ambanin’izany mihitsy ny anjara asan’ny mpitsabo amin’ ny fomba nentim-paharazana. Rehefa tsy sitran’ny mpitsabo eny amin’ny CSB ny aretina dia izy mihitsy no maniraka ny marary hanantona io fitsaboana nentim-paharazana io.
Rehefa nanontaniana ary ity mpitsabo ara-bako ity dia toy izao ny fitantarany ny asany sy ny fianany. Mpitsabo amin’ny fomba ara-bako izy ary betsaka ireo olona manantona azy amin’izany. Nolovainy tamin’ny ray aman-dreniny, izay mipetraka any amin’ny 1 Km ny toerana ipetrahany, ity fomba fitsaboana ity. Handeha hamboly sy hitaiza ny ombiny 15 nohariany nandritra ny 15 taona no tena nahatongavany teto Loharano. Niditra amin’ny sehatry ny fanjonoana ihany koa anefa izy ka nanjary nanana lakana sy harato roa. Manjono isan’andro izy afatsy amin’ny talata sy amin’ny andro ratsy. Tamin’ity taona ity anefa dia ratsy ny vokatra. Ny talata dia mikarakara ny tanimbariny, ny tani-kazaha, ny tany bokala ary ny hazo fihinam-boa izy. Amin’ny fotoana ananany vola dia mampikarama asa fambolena izy ary indraindray dia mampiasa ny fahefany eo anivon’ny taranaka iray izy. Indrisy anefa fa tsy maintsy mandany vola amin’ny sakafo sy fisotroana toaka izy indrindra fa amin’ny fanatanterahany ny asa fitsaboana ataony. Ny voka-bary ampiakariny dia lanin’ny fiananaviana mandritra ny 3 volana satria manana zanaka 6 izy ary ny 3 monja no miditra an-tsekoly. Ankoatry ny fihinanana ny vokatra dia mividy vary izy Le reste de l’année, il lui faut acheter du riz. Tamin’ity taona ity dia efa nanomboka nivarotra ny fananay tao an-tranony izy ahafahany miantoka ny fiainan’ny fianakaviany s ny filàny. Maniry izy mba hahafahany milofo tanteraka amin’ny fambolena fa tsy hanao asa hafa intsony. Raha nanam-bola ampy sy fitaovana hambolena izy dia maniry ny ho isan’ireo Fikambanana manao voly rakotra tohanan’ny BRL-BEST.

 Gigette, 20 taona ary izy irery no mitaiza ny zanany vavy vao heritaona monja satria lasa any Bongolava ny vadiny izay mpanjono ny asany teo aloha. «  tamin’ny 26 novambra 2005 no lasa ny vadiko, namidiny daholo : ny lakana, ny harato, ny bisikileta ary ny fananay manokana …tsy zakany intsony mantsy ny olana ato an-tokatrano indrindra fa ny olana eo aminy sy ny reniny. Tsy tian’io reniny io mantsy aho, ary asainy manambady vehivavy hafa izay tiany kokoa noho izaho ny vadiko, sady amin’izay koa moa efa manan-janaka ry zareo. Hatramin’zay dia tsy nahazahoana vaovao intsony izy na dia efa nampanantena aza fa hanome vaovao foana. Noho izany, dia mba hamelomako tena dia voatery aho, manamaina trondro, indroa isa-kerindrao aho no manao izany ary amidiko eny Manakara na any Ambila izay vitako’ » ; Miaraka amin’ireo vehivavy maromaro ao an-tànana izy ary miainga amin’ny iray ora maraina, satria tsara raha tonga amin’ny fito maraina eny an-tsena, dia tonga dia lafo daholo ny entana amin’ny sivy any ho any, mividy izay ilaina amin’ireo entana filaina andavan’andro, dia tonga dia miverina sao tratra alina eny an-dalàna. « Amin’ny andro hafa kosa, rehefa tsy miakatra eny an-tsena , dia mivarotra mofo voanio sy mofo voaendy eo andokany aho. Miaraka amin’i Amélie sy Tangéline, dia mikarakara sakafo ho an’ireo mpanjono trondro na orana mena koa izahay telo. Misakafo eo mantsy ny olona rehefa antoandro. Ary satria eto aho no mahita vola, dia nanapa-kevitra aho fa hipetraka eto miaraka amin’ny zanako kely izay mbola minono. Efa miharitra koa ny nonoko ka dia omeko ho sakafony daholo izay hitako rehetra. Tena mahatsiaro ny tenako fa tena sahirana mihitsy aho, sady tsy misy vady no voatery mitady izay hohanina isan’andro. Raha toa ka mba mahita vady aho izaho, mba afaka mikarakara anay mianaka, dia aleoko manaraka azy dia avelako any ilay efa lasa iny. Ny mba nofinofiko izao dia ny mba hanam-bola hanokafako  tsena kely iray hivarotako, hanana trano tsara tarehy misy rihana, ary ho an’ity zanako ity dia ny fianarana fa ho vitako daholo ve izany ? Ary rehefa lehibe izy dia mba hnambady vazaha.

Manana tanjaka lehibe anefa ireo mponina ao amin’ny Fokontanin’ny Loharano raha tsy hitanisa afatsy ny fahaizana mandrary, ny fisian’ireo fampiroboroboana ireo toeram-pitsangatsanganana mahafinaritra, ny velaran-tany ahazoana mamboly izay mbola tsy voazary, fananana taom-pambolena roa isan-taona, ny fisian’ny Tranobe izay manamafy ny firaisan-kina sy ny fiaraha-monina ary ny fananana harena an-dranomasina sy ny fahaiza-mitrandraka izany. 
Ireo sakana… ireo tanjaka…

Rehefa naravona ny valin’ny resadresaka rehetra natao tamin’ny mponina dia hita fa ny mponina ao amin’ny Fokontany dia mivelona amin’ny jono ary miankina amin’izany ny fiainany. Betsaka ireo sakana eo amin’ny fivelomana no mety ho voavahan’izany asa fivelomana izany. Ny zavatra tsapa ankehitriny dia miankina tanteraka amin’ny mpandray ny vidin’ny remby satria tsy manana fandaminana sy fivondronana afaka hiady sy hiaro ny tombotsoany ireo mpanjono. Ambonin’izany dia tsy mba nahazo fiofanana na fanohanana ireo mpanjono ireo ahafahany mitantana ara-dalana ny fananany. Araka ny voalazan’ny maro dia ny lokon’ny ranomasina dia fambara ny hatsaran’ny vokatra hisy ; rehefa mena ny ranomasuinadia ho tsara ny vokatra ary dia efa mifaly sahady ireo mpanjono fa hahazo betsaka ny ampitso. Eo ihany koa ny tsy fahazartana mitsinjo ny ampitso izay fahalemena lehibe. Rehefa tsara ny vokatra ohatra dia mifaly ny mpanjono ary saika lany amin’ny fisotroan-toaka sy amin’ny rendrarendra ny vola. Sarotra ho azy ireo ihany koa ny mampitombo sy mitady asa fihariana hafa hanampiana ny efa misy sy atao. Noho izany dia zary ho anton’asa fanampiny fotsiny ny fambolena ary atao mandritra ny andro fady tsy andehanana miremby any an-driaka. Olona vitsy ihany no tena mifantoka tanteraka amin’nyn fambolena ary mihevitra izany ho fidiram-bola. Mety ho avy amin’ny tsy fahatsiarovan-tena na ny tsy fahatakarana na koa ny fanamaivanana ny lanjan’ny anton’asa fidiram-bola no mahatonga an’izany.
Raha nivondrona ireo mpanjono rehetra dia inoana fa afaka mifampiraharaha ny vidim-bokatra ary koa afaka nandrindra ny fitrandrahana ny jono ahafahana mikajy ireo harena an-dranomasina. Ankoatr’izany dia afaka manangana fikambanana iray ao anatin’ny fiaraha-monina ka izy io no hampianatra ny mponina hitantana vola sy ireo tombotsoa maro isan-karazany. Izany sehatra izany no hahafahan’ny mponina mifandray amin’ny mpitondra fanjakana mahefa sy mampandroso ny fizahan-tany mifanandrify amin’ny fiainan’ny mponina sy ahafahany mivelatra amin’ny tombotsoa maro ary ao antin’izany ny viavy.
Vohipanany

Araka ny nifanarahana tamin’ny fandaharam-potoana izay natrehan’ny Ben’ny Tanana dia notanterahana tamin’ny tolak’andron’ny Alakamisy faha 20 avrily ny fihaonana tamin’ny mponina tao Vohipanany. Efa tonga tamin’ny roa tolak’andro ny mpanadihady ary efa vory lanona tao anaty Tranobe avokoa ny mponina saingy mbola nisy fivoriana hafa nandraikitra ireo Mpanjaka dia voatery niandry ny rehetra. Taorian’ny fiarahabana sy ny fanolorana ny anton-dia sy ny tanjona dia nizara roa ny mpivory mba hahafahan’ireo viavy miresaka sy maneho ny hetahetany. Nisy izany ny fivoriana teo amin’ny viavy ary nisy torak’izany ihany koa teo amin’ny lehilahy.
Fihaonana tamin’ny lehilahy
Araka ny mahazatra dia ny Mpanjaka sy ny mpitondra teny no miresaka voalohany ary misolo tena ny mponina. Manana tanjaka maro ny mponina fa ny fambolem-bary no voalohany ary manana tanimbary maro ny mponina. Ny olana anefa dia mizaka ny tondra-drano sy ny hain-tany mandalo ireo tanimbary ireo alohan’ny taom-pambolena. Raha araka ny filazan’ny mpanatrika ny fihaonana dia tokony hamboarina ny “siphon » eny Tapoipoindrano (Beanana) ary tokony hasiana kanaly fanarian-drano ihany koa amin’ny toerana sasany mba hahafahanay mamokatra bebe kokoa hahazoana mivarotra ihany koa rehefa voky. Etsy andanin’izany koa anefa dia toerana iharan’ny fandalovan’ny rivo-doza mahery toy ny tamin’ny taona 1972 (Dany) sy tamin’ny taona 1993 (Gretelle) ny toerana misy ny faritra. Ankilany dia namono olona maro tokoa ny aretina kolera nisy tamin’ny taona 2001. Ankoatr’izany dia tokony ho anisan’ny fidiram-bolanay ihany koa ny fanaovana saribao sy ny fanjonoana.

Raha ny voka-bary ankehitriny dia tokony ho ampy ny tokan-trano tsirairay fa noho ny fivarotana azy amin’ny fahaterena no mahatonga io vokatra io tsy ho ampy. Mbola manana harena goavana ihany koa ny mponina eo amin’ny lafin’ny voankazo sy ny fanaovana voly fanondrana (voasary, manasa, vanila, litchi, kafe) fa ny mampalahelo dia ny mpijirika sy ireo mpanagom-bokatra no velona alohan’ny mpamokatra. Eo ihany koa ny hetra sy ristorna amin’ny fanagonam-bokatra izay ny Kaominina no mahazo azy fa tsy ny Fokontany.
Fihaonana tamin’ny viavy

Ankehitriny dia mihevitra ireo viavy fa afaka miteny tsara ary efa mitovy zo amin’ny lehilahy. Mety ho avy amin’ny fahamaroan’ny viavy amin’ny mponina eo an-tanana no mahatonga izay eritreritra izay satria raha isaina amin’ny olona 6 dia viavy ny 5. Tafo efatra amin’ny folo no dia trano tantanin’ny viavy tsy manam-bady. 

Mamanga ihany koa ny lehilahy satria manantena ny hahazo vola. Ny sasany miverina fa ny sasany kosa manorim-ponenana any. Na eo aza izany dia tsy mitsaha-mitombo ny mponina eo an-tanana ary izany dia hisy fiantraikany eo amin’ny fananan-tany. Iray ny renin-jaza ao an-tanana ary efa nanaraka fiofanana nampanaovin’ny mpiasan’ny Hopitalin’Ambila izy ahafahany mapiteraka tsy misy fihambahambana eo an-tanana. Ireo viavy tanora dia nanambara ny faniriany amin’ny isan’ny zaza ateraka dia telo na efatra farafahabetsany. Mianatra hatramin’ny CEPE ny ankizy ary rehefa vita izay dia mijanona ny ankabeazany noho ny halaviran’ny CEG sy ny halafosan’ny hoenti-manana. Ny viavy no mikajy ny volan’ny tokan-trano satria misotro matetika ny lehilahy raha apetraka any aminy ny vola. Izany fikajiana izany dia tsy manala ny fahasahiranana satria efa tsy ampy sy tsy mahafa-po rahateo ny vokatra. 

Mba hamenoana ny banga dia eo ny mandrary, manao peta-kofehy sy manjaitra ary mivarotra ny tao-zavatra eny an-tsena Marofarihy. Tsy maintsy atao izay hahazoana vola malaky amin’izany varotra izany hahafahana mividy sakafo. Tsy manao fikambanana ireto viavy mpanao asa tanana ireto noho ny tsy fifampitokisana misy amin’ny samy viavy an-tanana ary rehefa nanontaniana ny fahavitrihany momba izany dia hita fa misalasala ny rehetra. Efa nisy ny natao taloha fa tsy nahomby izany. Viavy vitsy monja no mandeha maka trondro any Loharano ary manasaly izany sy mivarotra. Amin’ny fotoana ny filam-bary vao afaka mividy fitafiana ny ankamaroan’ny viavy ary eny amin’ny friperie amin’ny tsenan’Ambila, Marofarihy ary Manakara no ividianana izany. Misakafo intelo isan’andro ary manampy izay ananany ambonin’izay ny fianakaviana ohatra sakafo miampy kafe, kazaha, vary, anana petsaï, anamalaho. Tsy mamboly karoty na “concombres”. Misy ihany koa ireo voan-kazo maro toy ny voasary, akondro, litchi ary ny frapaina.

Manana olana eo amin’ny fiasana ny tany sy ny tanimbary ireo viavy tsy manam-bady. Ankoatry ny barazy misy Manambaroa Ambaniala, dia mbola misy ihany ny tany azo trandrahana sy hanome velaran-tany ampy ho an’ireo izay mbola tsy manana. Nisy vovon-drano sy paompy izay nomen’ny Slamo sy ny UNICEF eo an-tanana saingy efa simba avokoa ireo noho ny tsy fahaiza-mitantana azy sy ny tsy fahatezàny. Ny lehilahy no mitady ny kitay handrahoana sakafo ary efa any lavitra mihoatra ny 2 Km vao mahita izany izy ireo. Tsy misy intsony ny ala voan-janahary ety amin’ny manodididna fa ala nombolena avokoa no akana kitay. Anjaran’ny viavy ny mamfy, manetsa eo amin’ny asa vary fa ny fliam-bary kosa dia miara-manao avokoa ny rehetra. Anjaran’ny lahy kosa ny miasa tany amin’ny fambolena an-tanety (bokala) fa ny viavy kosa no mamboly sa mangady ny vokatra. Ny fisian’ny havahndra tamin’ny taona 2005 teo no nahasimba ny vokatra sasany indrindra fa ny vary.

Faniriana…

Fanirian’ny rehetra (lehilahy) ny hisiana Orinasa iray fanodinana ny voan-kazo ho ranom-boan-kazo aty an-toerana. Amin’izay fotoana izay dia hisy ny asa ho an’ny rehetra ary tsy ho simba ny vokatra fa ho lafo avokoa. Tokony hanana lakam-by ihany koa ny mponina ahafahany mila vary amin’ny fiakaran’ny rano amin’ny fotoam-batomandry. Tokony hitambatra ihany koa ireo Fokontany 6 manodidina an’i Vohipanany mba hahafahana manangana Kaominina iray vaovao. Izany dia fepetra iray hahzoana mitantana ny hetra (ristourne) sy hahafahana manangana hopitaly iray mahaleo tena.

Ho an’ny viavy kosa dia faniriany ny hanohizan’ny zanany fianarana mba hahatongavany amin’ny ambonimbony kokoa sy hahitany asa any aorina ahafahany manampy ny ray aman-dreniny. Efa nampitainy an’ny Manam-pahefana izany faniriany izany saingy tsy mbola nisy valiny hatramin’izao. Tian’izy ireo ihany koa hitomboan’ny isan’ny asa fitadiavana ho maromaro toy ny zaitra, fambolena voly avotra, fiompiana akoho manatody lava, fandrariana sady manana ny hana hamokarana ihany koa. Manana ny traikefa sy ny fahaiza-manao mikasika izany izy ireo ahafahany mikajy ny asany. Tian’izy ireo ihany koa ny hanamboarana ny poampy sy ny fanamorana ny fidirana sy ny fitsaboana eny amin’ny hopitaly. Raha izany no tanteraka dia ho sambatra izy ireo.

Maneho ny fisaorana etoana ny Lehiben’ny Faritra, ny Tonia, ny Talen’ny Fampandrosoam-Paritry ny eny Ambanivohitra, ny Ben’ny Tanana sy ny mpiara-miasa aminy ny tamin’ny fandavan-tenany, ny fihainoany ary ny fanampiany teo amin’ny fisafidianana ny toerana sy ny mponina hanaovana ny asa ny tenanay. Fisaorana lehibe torak’izany ihany koa no atolotra ny mponina ao Loharano, Andokany ary Vohipanany, ny lehiben’ny Fokontany ireo olon-dehibe sy tanora ary antitra, viavy sy lehilahy izay nandray anay tamim-pahatsorana sy tam-po, tamin’ny fahatokisana. Izany rehetra izany no nahafahana nahazo ny fomba fiainana sy ny fanirian’ny tsirairay mba ho amin’ny tsartsara kokoa.

TOVANA
	MOMBAN’NY KAOMININA LOHARANO

	Seho ankapobeny
(toerana, mponina)


	Faritra : Vatovavy - Fitovinany

Distrika : Manakara

Kaominina Ambanivohitra : AMBILA

Fokontany : Loharano, any amin’ny 22 Km miala ny RN 12, voafaritra : avy ao atsinanana Ranomasimbe Indiana, avy ao avaratra Kaominina Ambahatrazo, avy ao atsimo Kaominina Marofarihy, avy ao avaratra andrefana Kaominina Mizilo Gara, avy ao Avaratra atsinanana Kaominina Vohimasina atsimo, avy ao andrefana Kaominina Amboanjo ary avy ao atsimo atsinanana Kaominina Nosiala.

Mponina 2004: 1590. isan’ny olona isan-tokan-trano : 6. foko Antemoro avy ao Manakara, Vohipeno ary Vohimasina.

Foto-drafitr’asa : lalan-tany tsara mampitohy an’ny Loharano sy ny renivohitry ny Kaominina : 22 Km, EPP roa, CSB iray.

	Tantara
	1963 : niantombohan’ny anton’asa fizahan-tany, nanombohan’ny fipetrahan’ny olona tao amin’ny tananan’ny Loharano. Nanjono tao amin’ny farihy Bevola olona taloha ary koa namintana teny amoron-dranomasina ary nanao fambolena.

1989 : fanentanana amin’ny jono ora-mena nataon’ny Talen’ny orinasa Batelage du Port de Manakara

	Vondrona - Fikambanana misy
	PSDR : Fikambanana 7 mampivondrona ireo mpanjono mba hivarotra ny vokatry ny jono amin’ireo mpanangom-bokatra sy Orinasa, fampindramam-bola TIAVO, tetikasa izay tsy nifanandrify tamin’ny filan’ny mpanjono (lakana misy motera), tsy fisian’ny fanohanana ara-teknika, Fikambanam-behivavy mbola eo am-piforonana

	
	DRDR : Servisim-panjakana miandraikitra ny jono dia ny fanaraha-maso sy ny fitantanana

	
	BRL/BEST : Orinasa roa manohana ara-teknika amin’ny fanaovana voly rakotra ho an’ireo Fikambanana vitsivitsy sy olon-tsotra te hanaraka ny teknika.

	Fety ara-bako
	Fanandratana Mpanjaka, santa bary amin’ny fiakaran’ny vokatra voalohany, fora

	Anton’asa (fampidiram-bola)
	Jono an-dranomasina sy an-drano mamy, saly sy varotra ireo vokatra avy amin’ny ranomasina, fambolena (vary, kazaha, bokala, voankazo), fikaramana amin’ny fambolena, varotra voakotry (voankazo fanaova-menaka), varotra madinidinika sy hotely, fanamboarana harato
fiompiana : omby, akoho amam-borona
hafa : rary

	Fahazarana andavanandro sy fomba
	Andro fady isaky ny talata : fanamboarana na fikojakojana ny harato sy ny fitaovana fanjonoana, misy ihany koa ny fambolena, fanjonoana 6 andro isan-kerinandro (manomboka amin’ny 3 ora maraina ka hatramin’ny 9 ora na koa hatramin’ny 6 ora hariva), fisian’ny Tranobe 6 (Antetapolo, Antefasina, Antetanjona, Antemasina Nord et Antemasina Sud) izay tompon’ny fandraisana fanapahan-kevitra lehibe, fifanampiana eo amin’ny samy mpikambana ao anaty Tranobe, tsy mampiasa lavapiringy.

	Ara-panabeazana
	EPP 2 : isan’ny zaza tokony hianatra 413 anefa 252 no mianatra, salan’isa amin’ny fampianaran-jaza 61 %, salan’isan amin’ny tsy fahaizana manoratra mihoatra ny 57 %, fahazoam-baovao : avy amin’ny mpanangom-bokatra, radio (toetrandro), tsena Ambila sy Manakara, manana ny mari-pahaizana Bacc ny filohan’ny Fokontany a son baccalauréat.

	Zava-boary misy
	Harena an-dranomasina : midina noho ny fitombon’ny isan’ny mpanjono sy ny fanaovana jono tsy ara-dalana (fangalana ora-mena madinika), tanety (kazaha), voankazo fihinam-boa, voakotry, renirano sy farihy, ala amoron-tsiraka ao Maintindrano sy ao Tampolo Tsiriry (faritra arovan’ny mponina), tanimbary.

	Orinasa tsy miankina
	Société de Pêcherie Manakara (SPM), Sté Malaisé, SCIM, SICOCEAN, SECOSIA, IOS, Capt’ain Pablo (Mananjary)

	Fanirina, tetikasa
	Fanatsarana ny fambolena (fivadihan’ny mpanjono hanao asa fambolena), fanatsarana sy fahazoana fitaovana ho enti-manjono, fividianana tanimbary sy omby, fanokafana fivarotana sy hotely, fananana trano tsara sy matanjaka, fanofana tany, fampidirana an-tsekoly ny zaza, moto, fiara, sarety, fahavitan-tena ara-tsakafo.

	Fifindra-monina 
	Fifindrana vetivety na maharitra mankany Tsiroanomandidy sy Ilakaka

	Fahasahiranana
	Siklona Dany tamin’ny taona 1972, Elita, 2003 Gafilo 2003 ary Gretelle en 1993, tsy fisian’ny fitaovana sy ekipa mpamonjy aina amin’ny loza mety hitranga eny an-dranomasina, fidinan’ny vokatra an-dranomasina amin’ny taona 2006, fihazana ora-mena tsy ampy refy, fitombon’ny isan’ny mpanjono, fiovaovan’ny toetrandro, vidim-bokatra apetraky ny mpividy, fitantanam-bola tsy ara-dalana, tsy fisian’ny fanohanana ara-teknika mikasika ny fitantanana ary tsy fahaiza-mitantana, tsy fisian’ny fovondronan’ny mpanjono, tetikasa tsy mamaly ny filan’ny mpanjono (lakana misy motera tsy niasa), tsy fisian’ny fandrindrana sy tsy fivelarana amin’ny asa ara-toekarena hafa, fa,ndaozana ny vehivavy noho ny famangana any Bongolava sy Ilakaka, tsy fahampian’ny tanimbary, loza eny an-dranomasina

	Tanjaka
	Fahaiza-manao amin’ny jono sy ny fambolena, toerana fitsangatsanganana : Maintindrano, Tampolo Tsiriry, fanatsarana ny fambolena, fananana taom-pambolena vary roa isan-taona, toetrandro mety amin’ny voly isan-karazany.

	Tolo-kevitra
	Fanohanana ireo Fikambanan’ny mpanjono ho afaka hifampiraharaha amin’ny vidim-bokatra, fampandrosoana ny fizahan-tany, (fangatahan’ny Fokontany), famokaram-bary, fahaleovan-tenan’ny viavy (asa tanana,…)

	Fifandraisana
	Ara-pianakaviana : fifanampiana fianakaviambe
Ara-tsosialy : fifanampiana sy fomban-drazana (fahafatesana) eo anivon’ny samy Tranobe, ireo Tranobe 6 no mandray ny fanapahan-kevitra lehibe
Vondrona: fitsipika anaty eo anivon’ny FKT ; quartier mobile.

	Olona nihaonana
	Familles visitées

	
	ROMUALD

	
	TIATSARA Jean Romain

	
	SOSO Jean Félix

	
	TSIRIANO

	
	MAHAZOTOA (Adjoint du chef fokontany)

	
	MARA (chef du Fokontany)

	
	ARSENE

	
	BOTO Sardine

	
	ODELIN

	
	BOXY

	
	MARSINA

	
	ROSEFINE

	
	RASOAMANANJARA Gervine

	
	TANGELINE

	
	GIGETTE , JEREMY (collecteur)

	
	Autorités rencontrées

	
	Chef de Région Vatovavy Fitovinany (KOTO Bernard)

	
	SG Région Vatovavy Fitovinany 

	
	DRDR Vatovavy Fitovinany (Zafimandimby Andrianasolo Joseph)

	
	Représentant SIRSA DRDR Manakara (Misa)

	
	Représentant SDMad (Edouard Jean Zafy)

	
	Maire d’Ambila (RAMARSON Lucien Pascal)

	
	1° Adjoint au Maire (RAKOTOARISON Frédéric)


MASON-TSIVANA AMIN’NY FISOKAJIANA
FARITRA VATOVAVY - FITOVINANY

Tena sahirana
· ireo tsy manambady sy mananontena tsy manana tany,
· ireo tsy manambady sy mananontena tsy manana tany manana tany fa tsy afaka mitrandraka izany noho ny tsy fananany olona hiasa azy,
· ireo izay mikarama amin’ny fambolena,
· ireo izay tsy manana tanimbary,
· izay tsy mihinana vary mandava-taona,
· izay tsy mihinana firy ary mihinana frapaina foana.

Sahirana
· izay manofa fitaovana amin’ny fanjonoana (lakana, harato,…),
· ireo izay mikarama,

· izay tsy manana tany ary tsy afaka mamboly vary,
· izay tsy manana tannin-kazaha,
· izay tsy manam-bary mandritra ny taona.
Tsy dia sahirana
· izay manana fitaovana ho enti-manjono sy afaka manofa izany, 
· izay afaka manakarama,
· izay manana tanimbary sy omby manosy izany,
· izay afaka mitantana ny volany,
· izay mihinam-bary mandava-taona sy miarotra izany.
TETIKADY AMIN’NY FIAINANA
FARITRA VATOVAVY – FITOVINANY

· mikarama amin’ny fambolena,

· fiotazana sy fivarotana voakotry,
· fiompiana akoho amam-borona,

· fanaovana hotely,

· fividianana vokatra azo amin’ny ranomamy sy ranomasina – saly sy varotra any Ambila sy Marofarihy,

· fivarotana voankazo (voasary, frapaina, litchi,…),

· fanaovana varotra enta-madinika,

FISOKAJIANA IREO MPONINA
FARITRA VATOVAVY FITOVINANY

1. sokajy misy ireo tsy manana fitaovana fanjonoana sy manofa izany, tsy manana tany am-bohitra, tsy manana tanimbary, mikarama mandritra ny fotoana lavalava mandritry ny taona, tsy afaka mividy vary ampy amin’ny volana janoary ka hatramin’ny volana marsa, tsy afaka mampianatra ny zanany, ireo vehivavy tanora tsy manambady na nolaozan’ny vadiny.
2. sokajy misy ireo manana lakana, harato, karazana harato fihazana ora-mena, mamboly tanimbary sy tanety fa kely velarana, manana ny ampy eo amin’ny vokatra kazaha, mihinam-bary mandritry ny taona, afaka mividy vary amin’ny fotoan’ny sakave, manao varotra madinidinika.

3. sokajy misy ireo manana lakana, fitaovana amin’ny fanjonoana sy mampanofa izany, manana omby, manana velaran-tany ampy eny amin’ny tanety sy tanimbary, afaka manakarama mpiasa eo amin’ny fambolena, afaka mitantana ny harena ananany, manana faniriana hanana moto na fiara, manana ambim-bava amin’ny vary ary afaka mivarotra izany.

Hanangana tontolo tsy misy fahantrana
Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email : ifad@ifad.org
www.ifad.org
http://www.ruralpovertyportal.org/french/regions/africa/mdg/index.htm

